
sþ. 78. Tillaga til þingsályktunar [47. mál]
um bann gegn togveiðum í landhelgi.

Flm.: Ólafur Thors.

Alþingi ályktar að skora á ríkisstjórnina að breyta reglugerðum um fiskveiði-
landhelgi Íslands frá 30. júní 1958 og 29. ágúst 1958 á þann veg, að bannaðar verði
algerlega botnvörpu-, flotvörpu- og dragnótaveiðar innan núverandi fiskveiðiland-
helgi Íslands.

Greinargerð.

Með reglugerðunum um ákvörðun núverandi fiskveiðilandhelgi Íslands frá 30.
júní 1958 og 29. ágúst 1958 er Íslenzkum togveiðiskipum veitt heimild til botnvörpu-,
flotvörpu- og dragnótaveiða frá fjögurra til tólf mílna belti fiskveiðilandhelginnar
á vissum svæðum og tilteknum tímum.

Hér skal það engan veginn átalið, að þessi ákvörðun var tekin á sínum tíma, en
staðreyndin er hins vegar sú, að þessi sérstaða íslenzkra skipa hefur bæði sætt
andúð margra Íslendinga og auk þess verið í ríkum mæli notuð af andstæðingum
okkar erlendis til þess að torvelda Íslendingum sóknina í þessu lífshagsmunamáli
þeirra.

Þessi tillaga er fyrst og fremst flutt til þess að sanna umheiminum það, að Ís-
lendingar telja sérhverja fórn litla, ef hún mætti verða til þess að stuðla að sigri
okkar í baráttunni fyrir framtíðartilveru Íslenzku þjóðarinnar.


